
ICEGE 2018 PLATFORM PROMOSI KERJASAMA TRANSNASIONAL DALAM 
PENYELIDIKAN DAN PENERBITAN 

 
UUM ONLINE: Ke arah mempromosikan jalinan kerjasama transnasional dalam bidang 
penyelidikan dan penerbitan, Pusat Pengajian Pendidikan dan Bahasa Moden (SEML) telah 
menganjurkan International Conference and Innovation Exhibition on Global Education 2018
(ICEGE 2018) yang berlangsung selama dua hari mulai semalam. 
 
Dekan SEML, Prof. Madya Dr. Yahya Don yang mewakili Naib Canselor berkata, 
persidangan ini menggambarkan isu-isu dan cabaran abad ke-21 hari ini dengan memberi 

tumpuan kepada kepentingan pendidikan global dengan mengalukan kepelbagaian dan 
menyediakan perkhidmatan kepada pendidik. 
 
Menurutnya, mengangkat tema 'Global Education: Perspectives, Innovations, Issues and 
Challenges', agenda pendidikan hari ini dilihat penuh dengan cabaran-cabaran yang mesti 
ditangani dengan kaedah dan strategi yang berkesan supaya ia boleh dilaksanakan secara 
lebih realistik. 
 
"Saya percaya ICEGE 2018 ini adalah satu inisiatif terbaik yang dilakukan SEML dalam 
menyediakan platform untuk warga pendidik berbincang dan berkongsi pengetahuan dalam 
menghasilkan idea baharu yang boleh diguna pakai semua orang. 
 
"Salah satu tujuan penganjuran ICEGE ini adalah untuk mempromosikan kerjasama 
transnasional dan saya gembira apabila insitusi pendidikan di Malaysia dan Indonesia 
berusaha untuk mencapai kecemerlangaan dalam ilmu pengetahuan, kandungan, 
penyelidikan dan inovasi dalam usaha untuk berada setara dengan negara lain," katanya 
pada Majlis Perasmian ICEGE 2018 di Dewan Seminar UUM CAS, semalam. 
 
Selain itu, menurut beliau, ICEGE direka untuk untuk membekalkan kemahiran, 
menggalakkan penyertaan orang ramai khususnya golongan pendidik dan pelajar serta 
medan untuk bertukar informasi. 
 
Sempena ICEGE 2018, Persatuan Pendidik SEML turut mengadakan Karnival 
Keusahawanan, selain sesi paralel dan pembentangan kertas kerja serta pameran lebih 50 
hasil Inovasi sepanjang persidangan itu. 

